
т.ф.ф.д.(PhD), 

Бухоро Давлат университети  

 

Кишилик тарихида тош давридан бошлаб инсоният ҳаётида иқтисодий 

ва маданий ривожланишлар бўлган. Қадимги тош даври аҳолиси асосан тоғ 

ён бағирлари, сой жарликларнинг ёқалари ва сув ҳавзаларида истиқомат 

қилишган. Бунинг сабаби эса бундай жойларда табиат ҳайвонот дунёсига бой 

бўлиб ов қилиш учун жуда қулай бўлган. Бухоро воҳаси айниқса, воҳанинг 

шарқий қисмлари тош даврларидан бошлаб ибтидоий овчиларнинг диққат 

марказида бўлди.  

Тош даврида истоқомат қилган инсонлар меҳнат қуроллари тайёрлашда 

техникавий кашфиётлар қилганлиги Навоий  вилоятининг марказидан 22-25 

км шимолий-шарқда,  Қоратов  тоғ  тизмасининг  Воуш  тоғи  жанубий  

ёнбағрида жойлашган Учтут, Ижонд қишлоқларида ибтидоий одамларнинг 

меҳнат қуроллар ясаш устохонаси ва чақмоқтош қазиб олиш конларининг 

топилишидан билиш мумкин[1]. Вауш тоғларининг жанубий ён бағридаги 

қоянинг юқори қисмида 10-15 см қалинликда узоқ масофага чўзилган 

чақмоқтош қатлами бўлиб, у ибтидоий одамларимизни ўзига жалб қилган[2]. 

Учтут қишлоғи яқинидан топилган бу устахона палеолитнинг ўрта ва сўнги 

босқичи, мезолит, неолит даврларига мансуб бўлиб, узоқ даврлар мобайнида 

қуролсоз усталарнинг бирламчи қурол ясаш макони бўлиб хизмат қилади. 

Учтутликлар янги тош даврида меҳнат қуроллари ясаш учун хом ашё 

қидириб шахталар қазиганлар. Бу жараён нафақат Ўзбекистон ҳудудида 

балқи, Ўрта Осиёда кўзга ташланадиган биринчи жараён ҳисобланади. 

Учтут ва Ижонд ёдгорликлар комплексини чақмоқтош хомашёсини 

топиш услубига асосланиб, уч хил объектларга бўлинган. Улардан иккитаси 

хомашёни қазиб олиш билан боғлиқ конлар, биттаси меҳнат қуроллари 

ишлаб чиқариш устахонаси бўлган.  

Учтут шахталари асосан неолит даврига тегишли бўлиб, уларнинг 100  

дан ортиқ излари Учтут қишлоғи яқинида Воуш қояларида жойлашган.  

Т.Мирсаатовнинг тахминига қараганда шахта  тубидан  олинган  

хомашёдан  дарҳол  қуроллар  ясалмаса тошлар қуёшга чиққач  унинг  нами  

қочиб қаттиқлашади ва меҳнат  қуроллари  ясаш мураккаблашади[3]. 

Агар масалага кенгроқ, тарихий таҳлил нуқтаи назаридан қаралса, биз 

неолит даврида юз берган яна бир ижтимоий-иқтисодий туб ўзгаришларни 

англаб етган бўламиз, яъни тоғ саноатида ихтисослашган меҳнат таксимотига 

дуч келамиз.  Хомашё  қазиб  олиш  профессионал  касби-корига  айланган 

шахтёрлар  ўз  харидорларига  сифатли  маҳсулот  етиштириш  мақсадида 

маълум миқдор хомашё захираларини сақлаган.  

Зарафшон  водийсининг  Навоий  вилояти  Кармана туманининг Учтут 

ва Ижонд қишлоқлари яқинида олиб борилган археологик қидирув  ишлари  

давомида  янги  соҳа – тоғ-кон  саноати  билан  боғлиқ  хомашё ишлаб  

чиқариш  объектлари  очилди.  Улар  Воуш  тоғининг  палеоген ётқизиқлари 

устида қадимги тош(палеолит) даврида ташкил топиб, мезолит даврида  

давом  этган  тош  устахоналари  ва  неолит  даврининг  шахталари бўлиб, бу 

объектлар Учтут шахталари номи билан фанга кирди.   

Учтут шахталарини ўрганиш «неолит инқилоби” билан боғлиқ 

инсоният тарихида, унинг кундалик ҳаётида илк бор таркиб топган 

қашфиётлардан бири  бўлиб,  айнан  шу  даврдан  бошлаб  аждодларимиз  

иқтисодий  ва ижтимоий ҳаётида туб ўзгаришлар содир бўла бошлади. Учтут 

шахталарини ўрганиш жараёнида аждодлар ҳаётида юз берган биринчи 

ижтимоий меҳнат таксимотининг илк куртаклари неолит давридан бошлаб 

ниш урабошлайди.  

Бу ўзбек халқи ўтмиш тарихида юз берган инқилобий ходиса бўлиб, 

унинг жаҳон тарихи ва цивилизациясига қўшган улкан ҳиссаларининг 

дебочаси эди.  

Ўрта Осиёнинг чўл зоналаридаги дарёлар ва кўлларнинг кенг тарқалган 

қуруқ каналлари атрофида ҳам тош даври аҳолиси кенг жойлашган. Қадимги 

даврларда бу ердаги иқлим ибтидоий популяциялар учун қулай бўлган [4]. 

Мезолит даври охири ва неолит даври бошларида (милоддан аввалги 10-8 

минг йил) аҳоли сонини кўпайиши натижасида манзилгоҳлар сони ортиб 

боради. Бу даврларда нафақат Бухоро воҳасининг тоғлик ҳудудлари 

ўзлаштирилди, балки воҳанинг ғарбий қисми Зарафшоннинг қуйи ҳавзалари 

ҳам овчи қабилалар эътиборидан четда қолмади. Қадимда Бу-хоро 

воҳасининг ғарбий қисми Зарафшоннинг тошқин сувларидан ҳосил бўлган 

кўл ва ботқоқликлардан иборат бўлиб, улар қалин бутазор, чакалакзор ва 

тўқайзорлар билан қопланган. Тош даври инсониятини Зарафшоннинг  қуйи  

ҳавзаларидаги ҳайвонотга бой табиий чакалакзорлар ва балиққа сероб кўллар 

ўзига тортди. Аҳоли бу ҳудудларни ўзлаштира бошлади. Бухоро воҳасининг 

ғарбий қисмларида ҳам тош даври айниқса, неолит даври қизғин кечади. 

Зарафшоннинг қадимги ўзани Мохондарё Қоракўл тумани орқали 

Қизилқумга ўтиб Амударёга қуйилган. Натижада, бу жойларда овчилар, 

балиқчиларнинг дастлабки манзилгоҳлари пайдо бўлган. Шунинг учун ҳам 

Қуйи Зарафшон ҳудуди ва унинг атрофидан топиб ўрганилган тош даври 

маконлари асосан сув ҳавзалари бўйидан топилган [5]. Сув ҳавзаларининг 

жойларини ўзгартириб туриш оқибатида одамлар қўноқ ва қўналғаларини 

ҳам ўзгар-тириб туришга мажбур бўлганлар. Неолит даврига оид бу 

қўналғалар Катта Тузконнинг шимоли ва шимоли-шарқий то-монига 

жойлашган бўлиб, кўл бўйига қурилгани учун бир тизимда, бир қаторда 

жойлашган [6]. 

Зарафшон тошқини туфайли ҳосил бўлган ва денгиздек кенг майдонга 

ёйилган, ҳозирда эса Моханкўл, Замонбобо кўли, Қичик Тузкон, Катта 

Тузкон, Чуқур кўл, Парсангкўл, Лахликўл ва Қоронғи шўр деб номланган 

ибтидоий «сув омборлари»ни қум тепалари босиб, улар кенг шўрхок, пастқам 

жойларга айланган [7], уларнинг қирғоқларида неолит даврининг турар-жой 

излари топилган [8].  

Мезолит ва неолит даврларида глобал иқлим ўзгариши содир бўлиб, 

минтақавий ва маҳаллий аҳамиятга эга бўлган қурғоқчиликни келтириб 

чиқарган [9]. Натижада аҳоли сув ҳавзаларига қараб силжийди. Бухоро 

воҳасининг ғарбий қисмида ҳаёт анча гавжумлашади. Маҳаллий аҳоли  

орасида  Катта  Тузкон,  Кичик  Тузкон,  Қоранги  шўр  номлари  билан 

аталувчи  қўл  соҳилларида инсоният томонидан кенг ўзлаштирилади[10]. 

Шунинг учун ҳам бу ерлардан неолит  даврига  оид  бир қанча манзилгоҳлар 

топиб ўрганилган [11]. Афсуки, уларнинг деярли барчасида маданий 

қатламлар сақланмаган.  

 Манзилгоҳларнинг марказий қисмида материаллар уюми қалашиб 

ётганлиги кузатилган.  Археологик  кузатувларга  кўра,  манзилгоҳларнинг  

барчаси мавсумий характерга эга бўлиб, уларнинг жойини тез-тез алмашиб 

туриши кўл соҳили сувларининг ўзгариб туришига боғлиқ эди. Шунинг учун 

балиқ ови  билан  шуғулланган  уруғ  жамоаларининг  мавсумий  

манзилгоҳларида тегишли маданий қатламлар пайдо бўлиб улгурмай, турар-

жой манзиллари ўзгариб турган. Агар манзилгоҳни сув тошқини даврида  бир 

неча бор лойқа сув босиб улгурган бўлса, яъни унинг устида қалин балчиқ 

ҳосил бўлган бўлса, у ҳолда маданий қатламнинг қалин лойқа остида 

сақланиб қолишига умид қилса бўлади. Аммо уларни топиш ҳам осон 

кечмайди.  

Калтаминор маданиятининг Қуйи Зарафшон ёдгорликларини ўрганиш 

билан  мунтазам  шуғулланиб  келган  археолог  Ў.Исломов  Катта  Тузкон 

ёдгорликлари мажмуасида, икки манзилда  маданий қатлам сақланганлигини 

аниқлашга муяссар бўлган. Улар Дарбозақир I [12] ва Дарбозақир II 

[13]ёдгорликлари эди. Икки қир оралиғидаги тор йўлак, яьни Катта Тузкон 

кўлидан шимолий ғарбда чиқиш жойида қир мавжуд. Шу  қирни кесиб ўтган 

тор йўлак орқали аҳоли кўл ёқасига чиқган. Айнан шу жой аҳоли томонидан 

“Дарвозақир” деб юритилган, шунинг учун ҳам манзилгоҳга Дарбозақир 

номи берилган[14]. 

Катта Тузкон топилмалари овчилар ва балиқчиларнинг неолит 

маданияти билан характерланган. Уларнинг қўшни ҳудудлардаги 

Калтаминор мажмуаларига тўлиқ ўхшашлиги тош қуролларининг шакли ва 

нисбатларида намоён бўлади. Тузан ёдгорликларининг пастки хронологик 

чегараси радиокарбон усули билан милоддан аввалги IV минг йилликнинг 

бошларига тўғри келганлиги аниқланган бўлса, унинг юқори чегараси 

милоддан аввалги III минг йиллик охирларига тўғри келади. Неолит 

давридаги Зарафшоннинг қуйи оқими аҳолисининг асосий иқтисодий 

фаолияти ов ва балиқ ови эди. Буни нафақат аҳоли пунктлари дарёлар ва 

кўллар бўйида жойлашганлиги, балки қазиш жараёнида топилган 

ҳайвонларнинг суяк қолдиқлари ва тош қуролларининг турлари тасдиқлаган. 

Топилмалар орасида тошдан ишланган ёрғучоқ, дон бўлаклари ва ўроқнинг 

мавжудлиги, эҳтимол маҳаллий шароитда деҳқончиликнинг вужудга келиши 

ҳақидаги хулосани илгари суришга хизмат қилган [15]. Лекин, Тузкон 

атрофини тадқиқ қилган Я.Ғуломов, Ў.Исломов ва А.Асқаровларнинг 

фикрича Қуйи Зарафшоннинг энеолит жамоалари асосан овчилик ва 

балиқчилик билан шуғилланган, топилган ўроқ ва ёрғучоқ каби қуроллардан 

доимий деҳқончиликдан эмас балки, илдизларни, қуруқ меваларни, ёввойи 

арпа, буғдой ва бошоқли экинликларни йиғиш учун фойдаланилган [16]. 

Зеро, этнографик маьлумотлардан билишимиз мумкинки бундай қуроллардан 

термачилик билан шуғилланган, ҳали деҳқончиликдан хабари йўқ қабилалар 

ҳам фойдаланган [17]. 

Дарбозақир маконидан топилган хилма-хил ашёвий материалларнинг 

таҳлили аҳолининг иқтисодий-ижтимоий ҳаётида овчилик айниқса, балиқчи 

овчилик билан истиқомат қилувчи аҳоли яшаганлигидан далолат беради. 

Манзилгоҳдан ҳар хил ҳайвонларнинг ва қушларнинг суяк қолдиқларининг 

топилганлиги ов қилишнинг ўз аҳамиятини йўқотмаганлигини кўрсатади. 

Чақмоқтошдан ясалган микролит пичоқ, қирғич, бигиз, ёғоч ўйиш қуроллари, 

ўқ-ёй учлари, пармалаш қуроллари, болға, тошболталар кундалик ҳаётда 

тошдан ясалган меҳнат қуроллари муҳим аҳамият касб этганлигини 

исботлайди. Дарбозақирда  қазилма  ишларини  олиб  борган  Ў.  Исломов  

сопол синиқлари сиртига ишланган бой ва содда нақшларга қараб, ушбу 

манзилгоҳ Зарафшон қуйи ҳавзасида ўрганилган Калтаминор маданияти 

ёдгорликлари орасида энг қадимийси бўлса керак, деган хулосага келади[18]. 

Хулоса қилиб айтганда, Қуйи Зарафшон минтақаси аҳоли томонидан 

ўзлаштирилиши, унинг кундалик машғулотлари ва хўжалик шакллари билан 

боғлиқ бўлган. Чунки одамлар ўзлари яшаши учун қулай табиий шароит, 

ўсимлик ва ҳайвонот дунёсига бой ерларни ўзлаштиришга интилганлар. Қуйи 

Зарафшон минтақасида бундай жараёнлар тош даврининг палеолит ва 

мезолит даврларида нисбатан секин ва тор ҳудудда кечган бўлсада, неолит 

даврда воҳани ўзлаштириш жараёнлари фаоллашди. Неолит даври овчилик, 

балиқчилик, термачилик ва қисман илк зироатчилик билан кун кечирган уруғ 

жамоалари Қуйи Зарафшон минтақасининг катта ҳудудига келиб жойлашди. 

Натижада неолит даври жамоаларининг маконлар сони воҳада кескин ортди. 

Бу маконларнинг ўрганилиши Қуйи Зарафшон минтақасида тош даври 

антропоген ландшафтини ривожланиши ва жамоаларнинг воҳанинг турли 

географик ҳудудларида кенг ёйилишидан гувоҳлик беради.  

